
 
 
Heilarit og greining á Alzheimers-sjúkdómnum 

Heilaritatæknin er engin nýjung og var Hans Berger fyrstur til að nota heilarit í 
rannsóknum árið 1930.  Heilarit er mælikvarði á heildartaugavirkni heilans, 
einkum heilabarkar.  Þau veita einnig ákveðnar upplýsingar um starfsemi heilans 
eins og til dæmis að í svefni má greina fimm stig, breytileg meðal annars eftir 
dýpt svefns og hvort draumar komi fram.  Þótt túlkun heilarits sé í raun álitin 
gróf mæling á heilavirkni hafa ritin komið sér vel við kortlagningu flogaveiki, 
heilaæxla og heilaskemmda.  Með nútíma tækni og tölfræði er nú hægt að greina 
þann mun sem er á heilastarfsemi heilbrigðra og Alzheimers-sjúklinga.   

Það sem skiptir máli við túlkun ritsins er tvennt, annars vegar sveifluvídd og 
hins vegar hraða bylgnanna.  Upptaka á heilariti fer þannig fram að tuttugu og 
tveir rafnemar eru festir víðsvegar á höfuð einstaklingsins eins og sést á 1. 
Mynd.  Hver rafnemi mælir rafboð 512 sinnum á sekúndu í öllum nemunum 
meðan viðkomandi hvílist í 10 mínútur.  Öll þessi gögn eru síðan sundurliðuð í 
mismunandi þætti fyrir hvern rafnema og er samspil milli rása einnig skoðað. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
1. Mynd. Hér sjást staðsetningar rafnemanna í venjulegri heilaritsmælingu. Þetta er heilarit heilbrigðs 
einstaklings á sextugsaldri með lokuð augun og í hvíld. Á þessum nokkurra sekúndna kafla sést m.a. hvernig 
merkið er samstíga og hraðar bylgjur birtast. 

 

 
2. Mynd. Myndræn uppsetning á tölfræðilegum útreikningum sem fást með heilaritsgreiningaraðferð Mentis 
Cura. Alzheimer vísirinn sem ræður mestu um heilarits-greininguna er frá 0 og upp í 100 og sést sem punktalína 
á myndinni. Í þessu tilfelli er vísirinn 22,5. Niðurstaða greiningarinnar er því að heilaritið á 1. Mynd líkist 
heilariti heilbrigðs einstaklings. 

 



 
3. Mynd. Heilarit sjúklings sem var fyrst greindur með væga vitræna skerðingu 2004 en fékk Alzheimers-
greiningu þremur árum síðar.  Á þessum 10 sekúndna kafla sjáum við hraðar bylgjur sem eru einkennandi hjá 
heilbrigðum en hægari bylgjur gera einnig vart við sig.   

  
4. Mynd. Niðurstaða greiningar á heilaritinu á 3. Mynd. Alzheimer vísirinn hefur gildið 72,6 sem þýðir að 
heilaritið samsvarar hvorki heilariti heilbrigðs einstaklings né Alzheimers-sjúklings. 

 
 
 
 
 
 
 
 



 

 
5. Mynd. 10 sekúndna bútur úr heilariti Alzheimers-sjúklings þar sem við sjáum minna af hröðum bylgjum og 
stærsti hluti ritsins samanstendur af enn hægari bylgjum en sjást á Myndum 1 og 3.   

 
6. Mynd. Niðurstaða greiningar á heilaritinu á 5. Mynd. Alzheimer-vísirinn er 86,2 þannig að í þessu tilviki 
getum við sagt að þetta heilarit líkist heilariti Alzheimers-sjúklings.   
 
 
 
Á myndum 1, 3 og 5 sýnum við heilarit þriggja einstaklinga með mismikla 
heilabilun. Eitt einkenni heilaritanna sem sést breytast með berum augum er 
hlutfall á hröðum og hægum bylgjum. Heilbrigðir (sjá 1. Mynd) hafa meira af 
hröðum bylgjum en þeir sem eru með heilabilun. Á 3. Mynd sjáum við að 
heilarit einstaklings með væga vitræna skerðingu inniheldur enn mikið af 
hröðum bylgjum en hægar bylgjur eru einnig hluti heilaritsins. Heilarit 
Alzheimers-sjúklings (sjá 5. Mynd) hefur lítið af hröðum bylgjum og hægu 
bylgjurnar eru allsráðandi. Þessi þrjú dæmi eru lýsandi fyrir það sem er til staðar 
í heilaritum almennt en þessi einkenni eru ekki nóg til að búa til 



greiningaraðferð. Flest einkenni heilaritsins sem nýtast við greininguna eru 
illsjáanleg með berum augum. Við greiningu eru mörg einkenni heilaritsins 
borin saman við heilarit úr gagnagrunni Mentis Cura sem samanstendur af 
hundruðum heilarita. Með því að beita nútíma tölfræði  hefur Mentis Cura búið 
til greiningaraðferð sem hefur um 90% nákvæmni sem er sambærileg nákvæmni 
og á minnismóttökum almennt.  
 
Niðurstaða greiningarinnar er vísir ekki ósvipaður nál í hraðamæli sem gefur til 
kynna hvort heilaritið líkist frekar heilariti heilbrigðs einstakling eða 
Alzheimers-sjúklings. Á Myndum 2, 4 og 6 eru niðurstöður greiningar Mentis 
Cura á heilaritunum á Myndum 1, 3 og 5. Niðurstaðan er í hverju tilfelli ein tala 
sem nefnist Alzheimer-vísir og nær hún frá 0 til 100 ásamt vikmörkum. 
Vikmörkin eru sýnd sem „kökusneið” og lýsa því hversu nákvæm greiningin er.  
Með meiri reynslu af greiningaraðferðinni og stærri gagnagrunn sem inniheldur 
fleiri snemmgreinda Alzheimers-sjúklinga vonumst við til að geta þróað aðferð 
til að greina sjúkdóminn fyrr og auka þar með áhrif lyfjameðferðar. 
 
Mentis Cura býður nú upp á greiningarþjónustu fyrir minnismóttökur og 
röntgendeildir í Noregi.  Slík þjónusta byggir á því að heilarit er mælt á staðnum 
og það síðan sent til Mentis Cura hér á landi til greiningar.  Þessi þróun hefði 
ekki gengið án náins samstarfs við Minnismóttöku LSH og Rannsóknarstofu 
LSH í öldrunarfræðum. Ekki má heldur gleyma þeim fjölmörgu sjálfboðaliðum 
sem við höfum fengið í mælingar í gegn um FAAS og kunnum við þeim bestu 
þakkir fyrir. Síðast en ekki síst þökkum við Tækniþróunarsjóði fyrir að styrkja 
rannsóknir okkar. 
 
 
 
 
 
 
 
 
 
 
 
 
 
 
 
 


